
15 -ാം കേരള നിയമസഭ

11 -ാം സമ്മേളനം

നക്ഷത്രചിഹ്നമിട്ട ചോദ്യം നം. 352 01-07-2024 - ൽ മറുപടിയ്ക്

സാമ്പത്തിക രംഗം മെച്ചപ്പെടുത്താൻ നടപടി

ചോദ്യം ഉത്തരം

ശ്രീ തോമസ് കെ തോമസ്,
ശ്രീ കോവൂർ കുഞ്ഞുമോൻ,
ശ്രീ മാത്യു ടി. തോമസ്,
ശ്രീ. കെ.പി.മോഹനന്‍

ശ്രീ കെ എൻ ബാലഗോപാല്‍
(ധനകാര്യ വകുപ്പ് മന്ത്രി)

(എ) സംസ്ഥാനത്തിന്റെ സാമ്പത്തിക രംഗം കൂടുതല്‍
മെച്ചപ്പെടുത്താൻ സ്വീകരിച്ചു വരുന്ന നടപടികള്‍
എന്തെല്ലാമാണെന്ന് വിശദമാക്കുമോ;

(എ) സംസ്ഥാനത്തിന്റെ നികുതി, നികുതിയേതര വരുമാനം
വര്‍ദ്ധിപ്പിക്കുന്നതിനായുള്ള ഊര്‍ജ്ജിതമായ

നടപടികള്‍ 2024-25 സാമ്പത്തിക വര്‍ഷത്തെ
സംസ്ഥാന ബജറ്റില്‍ പ്രഖ്യാപിച്ചിട്ടുണ്ട്. രജിസ്ട്രേഷന്‍,
ലാന്‍ഡ് റവന്യൂ, എന്നീ വകുപ്പുകളിലേയും, സ്വന്തമായി
വൈദ്യുതി ഉല്‍പ്പാദിപ്പിച്ച് ഉപയോഗിക്കുന്ന

ഉപഭോക്താക്കള്‍ക്കും, ലൈസന്‍സികള്‍ക്കും

ഏര്‍പ്പെടുത്തിയിട്ടുള്ള വൈദ്യുതി തീരുവ, ജുഡീഷ്യല്‍
കോര്‍ട്ട് ഫീസ്, ഗാലനേജ് ഫീ എന്നീ ഇനങ്ങളിലേയും
നിരക്ക് വര്‍ദ്ധനവിലൂടെ 2024-25 സാമ്പത്തിക

വര്‍ഷം ഏകദേശം 1000 കോടി രൂപ

സമാഹരിക്കുവാന്‍ ലക്ഷ്യമിട്ടുകൊണ്ടുള്ള

പ്രവര്‍ത്തനങ്ങള്‍ നടപ്പിലാക്കിവരുകയാണ്.
കാര്യക്ഷമമായ രീതിയില്‍ സ്ക്രാപ്പിംഗ് നയം

രൂപപ്പെടുത്തി നടപ്പാക്കുന്നതിലൂടെ ഏകദേശം 200
കോടി രൂപയുടെ അധികവരുമാനം പ്രതീക്ഷിക്കുന്നു.
അതോടൊപ്പം നികുതി ഇനങ്ങളിലെ കുടിശ്ശിക പിരിവ്
ഊര്‍ജ്ജിതമാക്കുന്നതിന്റെ ഭാഗമായുള്ള നടപടികളും
തുടരുന്നുണ്ട്. മോട്ടോര്‍ വാഹന വകുപ്പിലെ നികുതി
കുടിശ്ശിക പിരിച്ചെടുക്കുന്നതിനുള്ള ഒറ്റത്തവണ

തീര്‍പ്പാക്കല്‍ പദ്ധതി തുടരുന്നതിനും, ചെറുകിട

മേഖലയ്ക്ക് കൂടുതല്‍ ഉണര്‍വ് നല്കുന്നതിന്റെ ഭാഗമായും,
ജി.എസ്.റ്റി വകുപ്പിലെ നികുതി കുടിശ്ശിക തീര്‍പ്പാക്കുക
എന്നതിന്റെ ഭാഗമായും 'ആനംസ്റ്റി 2024’ പദ്ധതി
ആരംഭിക്കുന്നതിനുള്ള പ്രവര്‍ത്തനങ്ങളും നടപ്പാക്കി
വരുന്നു. 

         സംസ്ഥാനത്തിന്റെ പ്രധാന നികുതി വരുമാന
മേഖലയായ ജി.എസ്.ടി വരുമാനം

വര്‍ദ്ധിപ്പിക്കുന്നതിനായി, ജി.എസ്.ടി നിയമവ്യവസ്ഥയ്ക്കു

അനുയോജ്യമായ രീതിയില്‍ വകുപ്പിനെ

പുന:സംഘടിപ്പിച്ചു നികുതി പിരിവു കൂടുതല്‍

കാര്യക്ഷമമാക്കുന്നതിനുള്ള നടപടികള്‍

സ്വീകരിച്ചിട്ടുണ്ട്. വകുപ്പ് പുന:സംഘടനയിലൂടെ ടാക്സ്
പെയര്‍ സര്‍വ്വീസസ്, ഓഡിറ്റ് ഇന്റലിജന്‍സ്,
എന്‍ഫോഴ്സ്മെന്റ് എന്നീ വിഭാഗങ്ങള്‍

രൂപീകരിച്ചിട്ടുണ്ട്. ടാക്സ് പെയര്‍ സര്‍വ്വീസസ്, നികുതി
ദായകര്‍ റിട്ടേണുകളില്‍ കാണിച്ചിരിക്കുന്ന നികുതി
ബാധ്യതയുടെ ആധികാരികത പരിശോധനയിലൂടെ
വിലയിരുത്തി നടപടികള്‍ സ്വീകരിച്ചുകൊണ്ട് തനത്
നികുതി വരുമാനം കണ്ടെത്തി സര്‍ക്കാരിലേയ്ക്ക്

ലഭ്യമാക്കി വരുന്നു. ഓഡിറ്റ് വിഭാഗം നികുതി ദായകരെ
പല പാരാമീറ്ററുകള്‍ ഉപയോഗപ്പെടുത്തി, റിസ്ക്

അടിസ്ഥാനത്തില്‍ തരംതിരിച്ച് ഓഡിറ്റിനായി

തെരഞ്ഞെടുക്കുകയും ആയതിന്റെ അടിസ്ഥാനത്തില്‍

സ്ഥാപനത്തില്‍ ഓഡിറ്റ് വിസിറ്റ് നടത്തി നികുതി
അടവായിട്ടുണ്ടോ എന്ന് പരിശോധിച്ച് നടപടികള്‍
എടുത്തുവരുന്നു. എന്‍ഫോഴ്സ്മെന്റ് വിഭാഗം ചരക്ക്
നീക്കങ്ങള്‍ സൂക്ഷ്മമായി നിരീക്ഷിക്കുകയും 24 മണിക്കൂറും
പട്രോളിങ് ചെയ്ത് ചരക്ക് വാഹനങ്ങളുടെ

പരിശോധനയിലൂടെ നികുതി വരുമാനം

ഉറപ്പുവരുത്തുകയും നിയമലംഘനം

ശ്രദ്ധയില്‍പ്പെട്ടാല്‍ കൃത്യമായ നടപടികള്‍

സ്വീകരിച്ചുവരികയും ചെയ്യുന്നു. രഹസ്യ അന്വേഷണം,
ഇന്‍ഫോര്‍മര്‍മാര്‍, പരാതികള്‍ എന്നിവയിലൂടെ

ഇന്റലിജന്‍സ് വിഭാഗം വലിയ തോതില്‍

നികുതിവെട്ടിപ്പ് നടക്കുന്ന മേഖലകള്‍ കണ്ടെത്തുകയും
ആയതിന്റെ അടിസ്ഥാനത്തില്‍ സേര്‍ച്ച്,
ഇന്‍സ്പെക്ഷന്‍ എന്നിവ നടത്തുകയും നികുതി വെട്ടിപ്പ്
കണ്ടെത്തുന്ന പക്ഷം നിയമത്തിനു വിധേയമായി
പെനാല്‍റ്റി ഈടാക്കുകയും ചില കേസുകളില്‍ അറസ്റ്റ്
അടക്കമുള്ള നടപടികള്‍ സ്വീകരിച്ചു നികുതി

ഈടാക്കുന്നതിനും വരുമാനം വര്‍ദ്ധിപ്പിക്കുന്നതിനുമുള്ള
കാര്യക്ഷമമായ നടപടികള്‍ സ്വീകരിക്കുന്നുമുണ്ട്.
സമ്പൂര്‍ണ്ണ ജി.എസ്.റ്റി പുന:സംഘടനയിലൂടെ
ജി.എസ്.റ്റി വരുമാനം ഉയരുമെന്ന് പ്രതീക്ഷിക്കുന്നു. 

         ദീര്‍ഘ കാലമായി പരിഷ്കരിക്കാത്ത നികുതി-
നികുതിയേതര ഇനങ്ങളുടെ നിരക്കുകള്‍ കാലികമായി
വര്‍ദ്ധിപ്പിക്കുന്നത് വഴിയും, പുതിയ ഇനങ്ങള്‍

കണ്ടെത്തുന്നതിലൂടെയുമുള്ള വിഭവ സമാഹരണ

പ്രവര്‍ത്തനങ്ങളും സര്‍ക്കാര്‍ നടപ്പിലാക്കുന്നുണ്ട്.
വിവിധ വകുപ്പുകളില്‍ നിന്നും, പൊതുമേഖലാ

സ്ഥാപനങ്ങളില്‍ നിന്നും സര്‍ക്കാരിനു ലഭിക്കാനുള്ള
കുടിശ്ശിക തുക ഈടാക്കുന്നതിനും, നികുതി-
നികുതിയേതര വരുമാനം പിരിച്ചെടുക്കുന്നതിനുള്ള

കാര്യക്ഷമത ഇന്‍ഫര്‍മേഷന്‍ ടെക്നോളജിയുടെ

സാധ്യത ഉപയോഗിച്ച് വര്‍ദ്ധിപ്പിക്കുന്നതിനുമുള്ള

നിര്‍ദ്ദേശം വകുപ്പുകള്‍ക്ക് നല്കിയിട്ടുണ്ട്. റവന്യൂ

വരുമാനം, റവന്യൂ കുടിശ്ശിക എന്നിവ പിരിച്ചെടുക്കുന്നത്
സംബന്ധിച്ച് സര്‍ക്കാര്‍ തലത്തില്‍ മോണിറ്ററിംഗ്
നടത്തുന്നതിനായി പ്രധാന വകുപ്പുകളുടെ

അവലോകന യോഗം ചേരുന്നുണ്ട്. അതോടൊപ്പം,
ദൈനംദിന ധനകാര്യ മാനേജ്മെന്റിനു വേണ്ട

ക്രമീകരണങ്ങള്‍ ഓരോ സമയത്തും എടുക്കുന്നുമുണ്ട്.
നികുതി പിരിവ് ഊര്‍ജ്ജിതപ്പെടുത്തിയും സാമൂഹ്യക്ഷേമ
വികസന ചെലവുകള്‍ ഭംഗം കൂടാതെ നടത്തിയും

പരമാവധി അനാവശ്യ ചെലവുകളും ധൂര്‍ത്തും

ഒഴിവാക്കിയും മുന്‍പോട്ട് പോകുക എന്നതാണ്

സര്‍ക്കാരിന്റെ പ്രഖ്യാപിത നയം. ഇതിന്റെ ഭാഗമായി
വരുമാനം ഉയര്‍ത്തുന്നതിനോടൊപ്പം ആവര്‍ത്തന

സ്വഭാവമുള്ള ഭരണ ചെലവുകള്‍ക്ക് നിയന്ത്രണങ്ങള്‍
ഏര്‍പ്പെടുത്തി ധനദൃഢീകരണം

സാദ്ധ്യമാക്കുന്നതിനുതകുന്ന നിര്‍ദ്ദേശങ്ങള്‍ സര്‍ക്കാര്‍
പുറപ്പെടുവിച്ചിട്ടുണ്ട്. സംസ്ഥാനത്തിന്റെ തനത്

വരുമാനം ഉയര്‍ത്തിയും, അനാവശ്യ ചെലവുകള്‍
ഒഴിവാക്കിക്കൊണ്ടും, റിസോഴ്സ് ഗ്യാപ് ക്രമേണ

കുറച്ചുകൊണ്ട് വന്ന്, ധനകമ്മിയും കടവും

സംസ്ഥാനത്തിന്റെ മൊത്തം

ആഭ്യന്തരോത്പാദനത്തിന്റെ നിശ്ചിത പരിധിയില്‍
നിര്‍ത്തുന്നതിലൂടെയും വരും വര്‍ഷങ്ങളില്‍ സംസ്ഥാന

സമ്പദ് വ്യവസ്ഥ കൂടുതല്‍ ശക്തിപ്പെടുമെന്ന്

പ്രതീക്ഷിക്കുന്നു. 

(ബി) സഹകരണ മേഖലയിലെയും വിദേശ
മലയാളികളുടെയും നിക്ഷേപങ്ങൾ സ്വീകരിച്ച്
സംസ്ഥാനത്തിന്റെ കടബാധ്യത കുറയ്ക്കുന്നതിനും
പുതിയ പദ്ധതികള്‍ ആവിഷ്ക്കരിക്കുന്നതിനും നടപടി
സ്വീകരിക്കുമോ; എങ്കില്‍ വിശദാംശം ലഭ്യമാക്കുമോ?

(ബി)       പ്രവാസി കേരളീയരുടെ ക്ഷേമ പരിപാടികള്‍
വിപുലപ്പെടുത്തുന്നതിന്റെ ഭാഗമായും പ്രവാസി

നിക്ഷേപങ്ങള്‍ ഫലപ്രദമായി ജന്മനാടിന്റെ വികസന
പ്രവര്‍ത്തനങ്ങള്‍ക്ക് ഉപയോഗപ്പെടുത്തുന്നതിനുമായി
കേരള സര്‍ക്കാര്‍ ആവിഷ്കരിച്ച ദീര്‍ഘകാല നിക്ഷേപ
പദ്ധതിയാണ് പ്രവാസി ഡിവിഡന്റ് പദ്ധതി. കേരള
പ്രവാസി കേരളീയ ക്ഷേമ ബോര്‍ഡാണ് കിഫ്ബിയുടെ
സഹകരണത്തോടെ പദ്ധതി നടപ്പാക്കുന്നത്.
നിക്ഷേപകര്‍ക്ക് ഈ പദ്ധതിയില്‍ 3 ലക്ഷം രൂപ
മുതല്‍ 51 ലക്ഷം രൂപ വരെ നിക്ഷേപിക്കാവുന്നതാണ്.
കിഫ്ബിയ്ക്ക് കൈമാറുന്ന ഈ തുക സംസ്ഥാനത്തിന്റെ

വിവിധ വികസന പ്രവര്‍ത്തനങ്ങള്‍ക്കായി

ചെലവഴിക്കുന്നു. നിക്ഷേപകര്‍ക്ക് നിക്ഷേപ തീയതി
മുതല്‍ 3 വര്‍ഷം പൂര്‍ത്തിയാകുന്ന മുറയ്ക്ക് 10%
വാര്‍ഷിക നിരക്കിലുള്ള ഡിവിഡന്റ് പ്രതിമാസം

ലഭ്യമാക്കുന്നു. ആദ്യ മൂന്ന് വര്‍ഷങ്ങളിലെ ഡിവിഡന്റ്,
നിക്ഷേപ തുകയോടൊപ്പം കൂട്ടി ചേര്‍ത്ത തുകയ്ക്കാണ്
ഇപ്രകാരം ഡിവിഡന്റ് നല്കുന്നത്. നിക്ഷേപകരുടെ
കാലശേഷം ജീവിത പങ്കാളിയ്ക്ക് ഡിവിഡന്റ് ലഭ്യമാകും.
പങ്കാളിയുടെ കാലശേഷം നിക്ഷേപകരുടെ

നോമിനിയ്ക്ക് ആദ്യ മൂന്ന് വര്‍ഷത്തെ ഡിവിഡന്റ്
സഹിതം നിക്ഷേപത്തുക തിരികെ നല്കുന്നതാണ്.

സംസ്ഥാനത്തിന്റെ വികസന പ്രവര്‍ത്തനങ്ങള്‍ക്കും

പ്രവാസി കുടുംബങ്ങള്‍ക്ക് ദീര്‍ഘകാല പ്രതിമാസ
വരുമാനം നല്കുന്നതിനുമായി പ്രവാസി നിക്ഷേപം
പ്രയോജനപ്പെടുത്തുന്നതിന് ഈ പദ്ധതി വഴി

സാധിക്കുന്നു. 

         സഹകരണ മേഖലയിലെ നിക്ഷേപങ്ങള്‍
സ്വീകരിച്ച് സംസ്ഥാനത്തിന്റെ കടബാധ്യത

കുറയ്ക്കുന്നതിനും പുതിയ പദ്ധതികള്‍

ആവിഷ്കരിക്കുന്നതിനുമുള്ള തീരുമാനങ്ങളൊന്നും

തന്നെ നിലവില്‍ പരിഗണനയിലില്ല. 

സെക്ഷൻ ഓഫീസർ

